
Laukizuzena 

Egunkaria laukizuzena eta mundua biribila. 

Laukizuzenetik biribila, hedabideak munduan gertatzen denaren ispilu direlako ustea sinetsita, egunkariak bere karratuan harrapatzen duena da mundua eta egunkarian lekurik ez duena ez da mundua, ezta mundutarra ere. 

George W. Bushen aholkularia egunkarian. Frank Rich-ek dio: «Orain inperio bat gara, eta jardunean gure errealitate propioa sortzen dugu. Eta zuk errealitate hori aztertzen duzun bitartean -zentzuarekin, horrela egingo duzu ziurrenik-, guk berriz jardungo dugu zuk berriro aztertuko dituzun errealitate berriak sortuz. Horrela dira gauzak. Historiaren aktoreak gara... eta zuk, eta beste guztiek, guk egiten duguna aztertu besterik ezin duzue egin». 

Saiatuta ere, ia ezinezkoa da laukizuzena biribil ikustea. Notiziei ertzak leundu behar dizkiozu, iritzi zuzenak okertu. Hemendik hau kendu, beste hau itsatsi. Memoriatik ekarri, propaganda eta alea banandu. Lan neketsua da egunkaria laukizuzena izanda munduak biribila izaten jarraitzen duela sinestea. 

Komunioan oparitu zidaten munduko bola hartan ikusi nuen mundua lehen aldiz. Orain mundua laukizuzena da, egunkarien formakoa. 

